
1-июлдилай эгечIна

Азиз Алискерован тIварцIихъ галай ял ядай багъдин комплекс
Азиз Гьажиевич Алискеров (1914-1956) – Бакудин буругърин мяденрин устIардин 

кьегьал хва! Ахцегьрин школа, Бакудинни Москвадин нафтIадин институтар кIелна, 
уьлкведин чилин деринар ахтармишай, яргъал кеферпатани Сибирдин районра гео-
логиядин промышленность арадал гъайи бажарагълу геолог-алим!  «Колумб крайнего 
севера» тIвар акьалтай зурба тешкилатчи пешекардин лайихлувилер Гьукуматди 
Зегьметдин Яру Пайдахдин кьве орден, медалар ва къиметлу пишкешар гуналди 
къейдна. Игит хцин тIвар эбеди вун яз, Магадан областда адан тIварунихъ «Али-
скерово» шегьер гала, ана адаз музей ачухнава, хайи хуьре куьче ава. 

Лишанлу кар я, гила 2026-йисуз, вич рагьметдиз фейидалай инихъ 70 йис  хьан-
вайла (гьайиф, анжах 42 йисан яш хьана), Алискерован тIварунихъ Ахцегьа кьегьал 
хциз кутугай памятникни авай культурадин ва ял ядай багъдин чIехи комплекс эциг-
зава. Мубаракрай! И кардик эгечIунай чна Абдул-Керим Палчаеваз сагърай лугьузва.

Шегьеррани чIехи хуьрера жемят-
ди ял ягъун ва машгъулатар 

патал медениятдин махсус чкаяр – багъ-
лар туькIуьрун къадим заманайрилай 
авай адет я. Эхиримжи вахтунда абурун 
роль анжах артух жезва. Къе абур, ше-
гьердин ва райцентрдин чарасуз тир 
лишанар яз, неинки ял ядай ва рикI 
аладардай гуьзел чкаяр, гьакI инфра-
структурадин важиблу паяр я. И жи-
гьетдай Ахцегь район тафавату я: ина 
дагълух хуьрерани кваз медениятдин 
манадин ихьтин чкаяр – къулай къацу 
пипIер ава.

Разивилелди къейдин, «Ахцегь район» 
МР-дин кьил Абдул-Керим Палчаеван 
гуьзчивилик кваз Ахцегьрин Пельтуьйрин 
мягьледа, вацIун эрчIи къерехдив ишле-
миш тийиз алай майдандал, суддин куьгь-
не дараматдин патав, Азиз Алискерован 
тIварунихъ галай ял ядай багъдин чIехи 
комплекс эцигзава. Хкянавай чка пара 
гуьзел ва кутугайди я. Инлай тарихдин 
магьлейрин къадим архитектура, КIелез 

хев, Ротонда, Жуьмя-мискIин, Гъвейи 
мягьледин мискIин, УстIа Идрисан муьгъ, 
Шарвилидин майдан ва тамашуниз лайих-
лу гуьзел маса чкаяр аквазва. Гележегда 
ина, Азиз Алискерован тIварунихъ галай 

чIехи багъда, чкадин кьетIен рельефдив 
кьурвал, къадим римлуйрин амфитеат-

рдин къайдадин ачух зал – Шарвилидин 
суварин майдан туькIуьрунни фикирдиз 
къачунва, Иншаллагь! Чкадин гегьенш-
вили гьахьтин мумкинвал гузва. 

РикIел хкин и месэладикай, яни анал 
лезги халкьдин игитвилин «Шарвили» 
эпосдин суварин майдан эцигун теклифу-
никай, райондин ва республикадин газе-
триз са шумудра чи макъалаяр акъатнай. 
Гзаф инсанрин ва пешекаррин патай те-
клифдин тереф хуьзвай отзыварни атанай. 
Амма гьар са кардихъ вичин кьисмет-вахт 
ава. Аллагьдиз шукур хьуй, месэладин 
важиблувилин гъавурда гила чпелай 
кар аслу тир вилик-кьилик квай ксарни 
акьунва. Гьавиляй Азиз Алискерован 
багъдин комплексдин къурулушдик ви-
чихъ гегьенш сягьне ва тамашачияр патал 
ацукьдай къулай чкярни галай  ачух зал 
жедайдахъ чун кIевелай умудлу я.   

Заказчик Ахцегь райондин админи-
страция яз, эцигунрин кIвалахар «Ком-
фортная городская среда» федеральный 
программадай  ООО «Дагремстрой» 
карханади (подрядчик) кьиле тухузва. 
Адахъ галаз райцентр абадламишунин 
контракт (къимет 11,7 миллион манат я) 
гъилевай йисан майдиз кутIуна. Эцигун-
рин кIвалахрив активнидаказ эгечIнава.  
Техникадинни эцигунрин материалрин 
патахъай дарвал авач. УстIарри пакамалай 
няналди ерилудаказ зегьмет чIугвазва.

Эцигунрин сифте паюна вуч авунва 
лагьайтIа, багъдин комплексдин бине-чил 

гьазурзава ва гьадахъ галаз санал Къази-
мегьамед Агъасиеван куьчедин кIаникай 
ракьунни бетондин мягькем даях-цал 
хкажзава. Даяхдин цлахъ кьве метлеб 
ава: ина чилин чинин къурулуш-рельф 
ахьтинди я хьи, хуш квай чка мягькемару-
налди вине пата авай кIвалер ацахьуникай 
хуьзва; муькуь патахъай, даяхдин цла 
Къ.Агъасиеван тIварунихъ галай куьче-
дин рехъ гегьеншардай мумкинвал гузва. 
Эцигунрин кIвалахар гъилевай йисан 
зулухъ бегьемарна, объект ишлемишиз 

вахкудайвал я.  
Ихтилат кватай чкадал къейдин, за-

казчик Ахцегь райадминистрациядин 
МБУ УСЕЗ («Управление строительства 
и единого заказчика») яз, ина Къ. Агъ-
асиеван тIварунихъ галай куьчени кьи-
ляй-кьилиз цIийикIа туькIуьр хъийизва. 
Проектдин сергьятраваз ина неинки рехъ 
цIийи хъийизва, кьилинди – хуьруьн 
къадим архитектурадин кьетIенвал хуь-
налди агьалийриз яшайишдин къулай 
гьалар–шартIар яратмишзава. Кьилди 
къачуртIа, иеси авачиз гадарнавай хаталу 
гьалдиз атанвай куьгьне кIвалер чкIуриз, 
рехъ гегьеншарзава, 1972-йисуз чIугуна 
ишлемишиз техжер гьалдиз атанвай цин 
трубопровод дегишарзава ва гьадахъ галаз 
санал къвалин ва ишлемишзавай ятар 
ахвахьдай къанализация туькIуьрзава ва 
икI мад. И куьчеда, масанра хьиз, къир 
цазвач, тарихдин кьетIен къулайвал хуьн 
патал чиле тIебии къван твазва. И кар па-
тал кьилди тендер малумарна ва савдада 
(торги) гъалиб хьайи ООО «Магстрой» 
карханадихъ галаз 20 миллион манатди-
лай артух къиметдин икьрар-контракт 
кутIунва. 

Дашдемир ШЕРИФАЛИЕВ, 
райондин газетдин кьилин редактор, 

ИНА ГЬАР СА КЪВАН – ТАРИХДИН ЧИН

А л а й  й и -
сан 1-июлдилай 
эгечIна электро-
энергиядай гузвай 
вири пулар «Став-

ропольэнергосбыт» (ЕГП) сад 
тир заминламишзавай постав-
щикди кьабулзава. Эгер куьне 
квитанцийрин пул Россиядин 
Почтадин отделенийрай гун 
давамар ийиз хьайитIа, пулар, 
виликдай хьиз, «Дагэнергодиз» 
фида. ЕГП-динни Россиядин 
Почтадин арада икьрар тахьу-
нихъ галаз алакъалу яз и пулар 
биллингдин цIийи къурулушда 
гьисабдиз къачудач. Гьавиляй 
пул ганватIани, ЕГП-дин ви-
лик квез бурж арадал къведа. 
Квез пенядин пулар татун ва 
куь ток хкуд тавун патал кве-
вай токдин пул анжах абонент-
вилин къуллугъдай (ЕГП-дин 
офисрай) гун тIалабзава.



2 ЦIИЙИ ДУЬНЬЯ 12-август 2026-йис, №32

ЧIехи алим ва бажарагълу писатель
Саида МУРАДОВА 

Алай йисан 5-июлдиз физикадинни математикадин илимрин доктор, 
РАН-дин виниз тир температурайрин сад авунвай институтдин филиал 
тир геотермиядин месэлайрин ва гуьнгуьна хутадай энергетикадин 
Институтдин илимдин кьилин къуллугъчи, Дагъустандин госуниверси-
тетдин теориядинни вычислительный физикадин ва прикладной матема-
тикадин кафедрайрин профессор Аливердиев Абутраб Александровича 
вичин 55 йисан юбилей къейдна.

Абутраб Аливердиев 1971-йисуз Махач-
къала шегьерда дидедиз хьана, бубадин па-
тай адан ери-бине Ахцегьай я. Аливердиев-
рин тухум алимралди ва лайихлу ксаралди 
фадлай машгьур я. Абутрабан чIехи бубади, 
ветеринарный илимрин доктор, профессор 
Абдулгьахъ Абутрабович Аливердиева 
(1910-1992) Москвадин ветеринариядин 
институт ва адан патав гвай аспитрантура 
акьалтIарнай. 1941-йисуз адаз Яру Армия-
дин жергейриз эвер ганай. Амма Москвадин 
женгинилай кьулухъ ам армиядин жергей-
рай ахъай хъувуна: уьлкведиз алимар герек 
тир. Гьа икI, 1944-йисуз ада кандидатвилин 
диссертация хвена. 

Дяве куьтягь хьайила, чIехи бубадиз 
чкадин илимдин рехъ еримлу авун патал Дагъустандиз хтун теклифна. Аб-
дулгьахъ бубадин стхайри жуьреба-жуьре хилера машгьурвал къазанмишна. 
Агъаверди Абутрабович «Дагдизель» заводдин кьилин инженер, СССР-дин 
Госпремиядин лауреат тир. Тарихчи, Дагъустан Республикадин лайихлу му-
аллим Аливерди Абутрабовича яргъал йисара Ахцегьрин 1-нумрадин юкьван 
мектебдин директордин везифаяр тамамарна. Али Абутрабович - машгьур юрист, 
профессор, Агъалар Абутрабович – биологиядин илимрин доктор, профессор, 
Абутрабан буба – Александр – физикадинни математикадин илимрин кандидат. 

Абутраб Александрович Махачкъаладин 1-нумрадин мектебдин выпускник 
я. 1993-йисуз ада Дагъустандин госуниверситетдин физикадин факультет тафа-
ватлувилелди акьалтIарна. 1998-йисуз физикадинни математикадин илимрин 
кандидатвилин, 2010-йисан декабрдиз физикадинни математикадин илимрин 
докторвилин диссертацияр хвена. 

Ам илимдин рекьяй басма авур вишералди кIвалахрин, гьа жергедай яз моно-
графийрин, пособийрин ва илимдин кар алай журналриз акъатай макъалайрин 
автор я. ГьакIни алимди Россияда, Азербайжанда, Белоруссияда, Индияда, 
Италияда, Испанияда, Польшада, Непалда, Португалияда, США-да, Финлян-
дияда, Чехияда ва Японияда кьиле фейи илимдин мярекатрал докладар авуна. 
Ам Италиядин, Франциядин, Индиядин кар алай центрайриз ва университетриз 
илимдин рекьяй мугьманвилиз фенай. 

2001-йисуз кьилди вичин илимдин са жерге макъалайрай Абутраб Алексан-
дрович «Илимдин ва прикладной важиблувал авай методикаяр, технологияр 
ва илимдинни технический цIийи суьрсет гьазурунин ва я арадал гъунин ре-
кьяй» Россиядин илимрин академиядин жегьил алимар патал Дагъустанда сад 
лагьайди тир медалдиз лайихлу хьана, 2002-йисуз – «Физика» номинациядай 
Россиядин жегьил алимар патал Европадин академиядин премиядиз (Дагъу-
станда – сад лагьай сеферда). 

2015-2019-йисара ада РАН-дин ДНЦ-дин ИПГ-дин геотермальный объектар 
математикадин рекьяй моделироватунин лабораториядиз регьбервал гана. Алай 
вахтунда ада РАН-дин ОИВТ-дин ИПГВТ-дин илимдин рекьяй кьилин къул-
лугъчидин, гьакIни Дагъустандин госуниверситетдин профессордин везифаяр 
тамамарзава. 

2014-йисалай диссертацийрин са жерге советрин член хьана. 2024-йисуз 
Ульяновскда физикадинни математикадин илимрин докторвилин дережа къачун 
патал хвейи диссертациядин илимдин консультант хьана. Илимдинни техни-
кадин хилен экспертрин Федеральный сиягьда аккредитация авунва. Са жерге 
илимдин журналрин редколлегийрик ква. 

Бажарагълу алимдихъ литературадин рекьяйни агалкьунар ава: ам «Уру-
сатдин къизилдин къелем» милли премиядин гимишдин, гьакIни Россиядинни 
Япониядин «Танка» конкурсдин (Санкт-Петербург, 2017), международный «Пар-
нас – премия Анджело Ла Веккья» (Италия, 2018/2019) конкурсдин лауреат я. 

А.А. Аливердиева бажарагълувилин кIватIалра фадлай активнидаказ ишти-
ракзава. ИкI, ам Махачкъаладин литературадин «Верба» клубдин (2026-йисуз 
ада вичин 25 йис тамам хьун къейдзава) иштиракчи, ЦДЛ-дин (Москва) патав 
гвай фантастикадал рикI алайбурун клубдин «Ачух ихтилат» форумдин чинра 
2002-йисуз арадал атай шииратдин рекьяй «Лаврдин куьсруь» конкурсдин бине 
кутур пуд касдикай сад я. 

2003-йисалай Абутраб Александровича ФСЭИП-ди тешкилнавай Россиядин 
жегьил писателрин форумра ва совещанийра са шумуд сеферда иштиракна. 
Писателрин 2022-йисан АСПИР резиденциядин сергьятра аваз Пятигорскда 
кино патал «Буш алахъунрин буш алахъунар» сценарий майдандиз акъудна. 
Дагъустандин алай аямдин авторрин махарин «Суьгьуьрдин гьебе» кIватIал 
туькIуьрайбурукай сад я. 

Вичин эсерар ада асул гьисабдай урус чIалал кхьизва. ГьакIни ингилис ва 
эсперанто чIалариз авунвай (гьа гьисабдай яз шиирралди) авторвилин таржумаяр 
ава. А. Аливердиеван эсерар испан, итальян ва лезги чIаларизни таржума авунва. 

Шиирар ва гьикаяяр Россиядин ва адалай къеце жуьреба-жуьре изданийра, 
гьа жергедай яз «Жегьил техник» журналда, Париждин гьафтеда садра акъатза-
вай «Урус фикир», Къазахстандин «Нива» журналра чапдиз акъатна. 2019-йисуз 
Дагъустандин ктабрин чапханада фантастикадин гьикаяйрин «Чертова дюжина», 
2024-йисуз – «Гьамгадин сергьятдилай анихъ» кIватIалар акъатна. Бязи шейэр 
тахаллусрик кваз чапдиз акъатна, абурукай виридалайни машгьурди – Андрей 
Царев (2005-йисалай активнидаказ ишлемишзава). 

Лезги чIалал А.А. Аливердиеван шиирар ва гьикаяяр, Мердали Жалилован 
таржумадик кваз, «Лезги газетдани» чапнай. 2021-йисалай ам Россиядин пи-
сателрин союздин член я. 

2026-йисуз Абутраб Аливердиев Россиядин илимдин фондунин конкурсдин 
гъалибчи хьана. И проектда ада вичин ватанэгьлиди – Ахцегьай тир профессор 
Субгьанверди Нурмегьамедович Эмирова башламишай кIвалах давамарна. 

Гзаф йисарин гьакъисагъ зегьметдай, илим вилик тухуник еке пай кутунай, 
пешекарвилин виниз тир дережадай, РАН-дин ОИВТ-дин ФГБУН-дин 65 йис 
тамам хьунихъ галаз алакъалу яз, Абутраб Аливердиев Россиядин илимрин 
академиядин Гьуьрметдин грамотадиз лайихлу хьанва. Дустари ва амадагри, 
кIвалахдин рекьяй юлдашри Абутраб Александровичаз хайи югъ мубаракзава, 
адахъ яргъал йисарин сагълам, бегьерлу зегьметдин хушбахтлу уьмуьр хьун 
алхишзава.

Райондин образование девирдин 
цIийи шартIара

АХЦЕГЬРИН 1-НУМРАДИН ЮКЬВАН ЧИРВИЛЕРИН МЕКТЕБДИН –165 ЙИС

Дашдемир ШЕРИФАЛИЕВ

Акьалтзавай несилдиз дерин чирвилер ва дуьзгуьн тербия гун – им район вири рекьерай 
агалкьунралди вилик финин бине я. Гьавиляй и кIвалах алай аямдин истемишунрихь галаз 
кьадайвал тешкилиз алахъзава. 

2023-йисуз Ахцегьрин 1-нумрадин мектебдикай чара авуналди, 3-нумрадин СОШ теш-
килна. Гьа са вахтунда Мирза Алидин медресадин куьгьне дараматда бинламиш ва кIелун 
патал девирдин истемишунрив кьур шартIар авачир ООШ агал хъувуна. РФ-дин Игит 
Муслим Муслимован тIварунихъ галай цIийи мектебда (директор Рамазанов Пирагьмед 
Гуьлалиевич) алай вахтунда 200-ев агакьна аялдиз 27 муаллимди чирвилер ва тербия гузва.

Алай вахтунда Ахцегьрин 1-нумрадин мек-
тебда 600-лай гзаф аялри кIелзава (2000-йисара 
ина 1300 аял авай). Коллектив 103 касдикай иба-
рат я. Абурукай 67 муаллимар я (47 муаллимдиз 
кьилин, 7-даз пешекарвилин 1-категория ава).  
Директордин везифаяр 2022- йисалай Мисиева 
Султанагъа Абубакаровнади тамамарзава. 

Алай вахтунда районда образованидин 
(РУО-дин начальник 2025-йисалай МутIалибова 
Заира Асланова я) 18 идара кардик ква. Абу-
рукай 15 - юкьван, 3 - асул классрин (умуми 
образование) мектебар я. Идалайни гьейри, 
районда школадилай виликан образованидин 
5 идара ава.  Мектебдилай виликан яшда авай 
1252 аялдикай 525 бицIек аялрин бахчайриз 
физва.  Райондин мектебра вири санлай 2622 
аялди кIелзава (абурукай 217 – 1-классдин 
ученикар). Аялриз 396 - дав агакьна педагог-
вилин къуллугьчийри чирвилер ва тербия гузва. 
Абурун чIехи пай чпихъ пешекарвилин хъсан 
гьазурвал авай муаллимар я. 

Къейд ийин, Ахцегьрин 1 ва 2-нумрайрин, 
Луткунрин, Хуьруьгринни КьакIарин хуьре-
рин школайрилай гъейри, райондин амай вири 
школаяр куьгьне дараматра аватIани, ремонтар 
хъувуна анра къулай шартIар тешкилнава. 
Эхиримжи йисара республикадин "100 школа" 
проектдин сергьятра аваз ва гьакI муниципа-
литетдин хсуси къуватралди райондин вири  
мектебар цIийикIа туькIуьр хъувунва, абурун 
материалринни техникадин базаяр мягькемар-
на, къайдадиз хканва. 

2012-йисалай райондин вири мектебра 
ФГОС-дин цIийи программайрай тарсар гузва. 
Абур учебникралди 80% ва интернетдик квай 
компьютерралди 76% таъмин я. Ученикрихъ 
образованидин алай аямдин технологийрикай 
менфят къачудай хъсан мумкинвилер ава.

Алай йисуз Ахцегь райондин мектебрин 108 
выпускникди гьукуматдин имтигьанар (ЕГЭ) 
вахкана, абурукай анжах 2 касдивай аттестатар 
къачуз хьанач. Шазан ЕГЭ-дин нетижайрив ге-
кьигайла, цIи выпускникри ЕГЭ вахкунин юкь-
ван баллар биологиядай 20-дан, математикадай 
13-дан, информатикадай 10-дан, химиядай 
5-дан хкаж хьана. 1-нумрадин АСОШ-дин вы-
пускница С.С. Мустафаевади химиядай гьатта 

100 балл ва урус чIалайни биологиядай 97, 96 
баллар, Р.К. Гьажикъулиева химиядай 97 балл 
къачуна.  2-нумрадин АСОШ-дин выпускница 
С.В.Абулкеримовади химиядай 95 ва биологи-
ядай 93 балар къачуна.

 Разивилелди къейдин, Хуьруьгрин хуьре 
РД-дин лайихлу муаллим Магьмуд Абдулке-
римован тIварунихъ галай просвещенидин 
мергьяматлувилин фондунин куьмекдалди 
"Люминари" Центрди (ам 2018-йисан 15-май-
диз ачухна.) вичин кар давамарзава. Пуд мер-
тебадин и надир Центрдихъ хсуси парк, теле-
скопни авай абсерватория, милли дагъви кIвал, 
мультимедийный тадаракар галай ва 60 кас 
патал тайи-нарнавай интерактивный лекторий, 
амфитеатр, 500-лай гзаф ктабар авай библио-
тека, аялриз гегьенш чирвилер гун патал лап 
хъсандиз тадаракламишнавай лабораториярни 
кабинетар, художественный мастерской гала. 
Къавал умуми къуват сятда 10,5 киловаттдиз 
барабар тир ракъинин 36 панель ала. Са йикъан 
вахтунда ина юкьван гьисабдалди сятда 60 ки-
ловатт электроэнергия арадал къвезва. Гьаятда 
гарун генератор эцигнава. Адани, алава яз, сятда 
6-10 киловатт электроэнергия гьасилзава. Ам 
тешкилатдин игьтияжар патал бес жезва. 

Мергьяматлувилин "Просвещение" фон-
дунин президент Магьмуд Абдулкеримован 
гафаралди, "Люминари" "экуьнин чешме" 
лагьай я. Чи мурад неинки чпихъ гьар жуьре 
рекьерай савадлувал авай инсанар тербияла-
мишун, аялар элкъуьрна кьунвай дуьнья чириз 
ва ам хьсанариз вердишарун я. Чун а кардихъ 
кlевелай инанмиш я хьи, гьар са аялдихъ чирви-
лер къачунин ва абур уьмуьрда ишлемишунин 
рекье еке мумкинвилер ава… 

Эхирдай къейд ийин, Ахцегь райондин кьил 
Абдул-Керим Палчаеван регьбервилик кваз 
гатун каникулрин вахтунда, райондин вири 
мектебрин дараматар кIелунин цIийи йисаз ва 
вилик квай хъуьтIуьн шартIариз хьсандиз гьазур 
хьанва. Районда образование вилик финин 165 
йисан тарихди дагьви аялри чирвилер къачуниз 
кьвердавай гзаф итиж ийизвайди, абур урусрин 
ва дуьньядин культурадин кIвенкIвечи агал-
кьунрик шерик тирди якъин я. 

Чирвал
Школа – им анжах са тарсар, кIвалин 

кIвалахар, къиметар туш, им несилрилай не-
силрал къвезвай халкьдин акьул-камал я. Урус 
чIала кIелуниз, чирвилер къачуниз инсанри чпин 
рафтарвал къалурзавай хьтин лув алай гафар – 
фразеологизмаяр гзаф ава. Буюр, бязибурухъ 
галаз таниш хьухь: 

•	Учись смолоду – не умрёшь под старость 
с голоду. Жегьил чIавалай чирвилер къачу – 

кьуьзуь кьилихъ гишила рекьидач.
•	Век живи – век учись. Асирда (виш йис) 

яшамиш хьухь – асирда кIела.
•	Ученье – красота, а неученье – слепота. 

Чирвал гуьзелвал я, авамвал – буьркьуьвал.
•	Учиться дозволено и у врага. Душман-

дивайни чирвал къачуз ихтияр ава.
•	Уча других, кое-чему сам научишься. 

Масадбуруз чириз, жувазни са затI чир жеда.
•	Не бойся, что не знаешь – бойся, что не 

учишься. Чидач лагьана кичIе жемир – чир-
завач лагьана кичIе хьух.

Агалкьунар мадни хьурай!

Каждый третий потребитель газа в 
Дагестане проводит расчеты за газ онлайн

Еке менфятлувал авай гьайванар хкида

Ватан патал чан гана

На удобную дистанционную оплату за газ перешли 195 
тысяч дагестанцев или 30 % от общего количества потре-
бителей газа.

Каждый третий потреби-
тель газа оценил преимуще-
ства дистанционной оплаты 
за газ с помощью «Личного 
кабинета абонента» на сайте 
поставщика ООО «Газпром 
межрегионгаз Махачкала». 
В «личном кабинете» по-
требители газа видят сумму 
задолженности, передают 
показания счетчика, а также 
оплачивают за газ без комис-
сии и без очередей.

Для легкой регистрации в 
«личном кабинете» предлага-
ется #пошаговая_инструкция

#ШАГ 1 – скачать прило-
жение «МойГАЗ» на платфор-
ме  Android или «Газ Онлайн» 
на платформе iOS.  Также 
можно открыть «Личный 
кабинет» на сайте «Газпром 
межрегионгаз Махачкала», 
перейдя по ссылке https://
мойгаз.смородина.онлайн/
login .

#ШАГ 2 – регистрируемся 
с помощью адреса личной 

электронной почты и деся-
тизначного индивидуального 
номера лицевого счёта;

#ШАГ 3  – производим 
оплату. Для этого вводятся 
данные банковской карты, с 
которой вы планируете про-
извести списание денежных 
средств за потребленный газ;

#ШАГ 4 – для подтвержде-
ния платежа вводим одноразо-
вый пароль, который будет 
прислан платёжной системой 
на ваш номер телефона.

Многие абоненты беспоко-
ятся об отсутствии бумажной 
квитанции при совершении 
электронного платежа. По-
этому добавим:

#ШАГ 5 – проверка со-
вершенного платежа и зачис-
ления денежных средств на 
лицевой счёт абонента. После 
произведённых действий и 
оплаты проверьте получение 
электронного письма с прило-
жением «информации о плате-
же». Кроме того, банк, через 
платежную систему которого 
вы совершили платёж, будет 
хранить информацию о пере-
числении денежных средств 
на счет поставщика газа.

Рагнеда РАМАЛДАНОВА 

Са тIимил вахт идалай вилик интернетдин майданра духтур-
дин агалкьунрикай вил акьур са видеоди зи фикир вичел желбна. 
Автордин тIварцIи ва фамилияди – мадни. Къарибова Алида Ка-
лимулагьовна чи ватанэгьли тирди за гьасятда кьатIанай. Ихьтин 
вахтара лугьуда: рикIиз чир хьана, рикIи гьиссна. Халкьдин мисал 
и сефердани гьахълу хьана: къекъвей кIваче цаз акьуна. Суракьна, 
жагъана. Медицинадин илимрин кандидат, кьилин категориядин 
духтур, Дагъустандин штатдик квачир кьилин пешекар-ревматолог 
Къарибова Алида Калимулагьовна алай вахтунда Махачкъалада 
Редукторный посёлокда авай шегьердин клиникадин больницада 
(ГКБ) ревматологиядин отделенидин заведующий я. Россиядин рев-
матологрин Ассоциациядин (АРР) член тир ам анин комиссиядик, 
пленумдик ква…

КЪЕЙД. Алида КЪАРИ-
БОВАДИН ери-бине 
Ахцегь райондин Хуь-

руьгрин хуьряй я. Ам 1988-йи-
сан 18-майдиз Узбекистандин 
Учкудук шегьерда дидедиз хьана. 
Хуьруьга агалкьунралди юкьван 
школа акьалтIарай руша вичин 
гележегдин уьмуьр медицина-
дихъ галаз алакъалу авунин къа-
рар кьабулна. 2006-2012-йисара 
Пермда академик Е.А. Вагнеран 
тIварунихъ галай медицинадин 
госуниверситетда, гуьгъуьнлай 
ана терапиядин хиляй интерна-
турада кIелна. 2013-2015-йисара 
вуздин госпиталдин терапиядин 
кафедрадин базада «ревматоло-
гия» пешедай ординатурада 
кIелунар давамарна. Гуьгъуьнин 
йисарани кIелунривай, пешекар-
вал хкажунивай къерех хьанач. 
ИкI, Санкт-Петербургдин И.И. 
Мечникован тIварунихъ галай 
СЗГМУ-да («Локальная инъек-
ционная терапия ревматиче-
ских заболеваний»), ДГМУ-да 
(ультразвукдин диагностика), 
аялрин ревматологиядай, рев-
матологиядин виниз тир техно-
логийралди сагъаруниз талукь яз 
(«Терапия генно-инженерными 
биологическими препаратами в 
ревматологии»), Москвада В.А. 
Насоновадин тIварунихъ галай 
ревматологиядин илимдинни 
тежрибадин институтда, Ека-
теринбургда жалгъайрин УЗИ-
дин рекьяй пешекарвал хкаждай 
(ва икI мад) курсар акьалтIарна. 
Дагъустандин медицинадин 
госуниверситетда - аспиран-
тура. Садакай масадак акатдай 
азарри (инфекцийри) ревмато-
логиядин азарриз ийизвай чIуру 
таъсир (осложнение) ахтар-
мишна. И кIвалахдин бинедал-
лаз 2022-йисуз кандидатвилин 
диссертация агалкьунралди 
хвена. 2020-йисалай ада ГКБ-
да зегьмет чIугвазва, винидихъ 
къейднавайвал, 2022-йисалай 
ревматологиядин отделенидин 
заведующий я. Спикер яз, ахтар-
мишунрин жуьреба-жуьре про-
ектар гваз, ада Вирироссиядин 
ва республикадин конференций-
ра активнидаказ иштиракзава. 
Ревматоидный артритдиз та-
лукь яз международный дережа-
да кьиле тухузвай ахтармишун-
рикни вичин пай кутазва.

А л и д а  К ъ а р и б о в а д и н 
кIвалахдиз талукь яз сифте зи 
вил акьур видео 2024-йисан 
октябрдиз Махачкъалада респу-
бликадин ревматологрин тежриба 
хкажун патал ада тешкилнавай 
ва еке агалкьунралди кьиле фейи 
серенжем тир («Диффузные бо-

лезни соединительной ткани и 
недифференцированные артриты 
в клинической практике» тема-
дай). Аниз Санкт-Петербургдин 
И.И. Мечникован тIварунихъ 
галай СЗГМУ-дай тежрибалу 
пешекарриз эвер ганвай. Кьилди 
къачуртIа, абурун арада медици-
надин илимрин докторар тир РФ-
дин илимдин лайихлу деятель, 
И.И. Мечникован тIарунихъ галай 
СЗГМУ-дин НИИ-дин директор 
Вадим Мазуров ва адан замести-
тель, Э.Э. Эйхвальдан тIварунихъ 
галай терапиядин, ревматология-
дин, вахтуналди зегьмет чIугваз 
тахьунин экспертизадин кафе-
драдин профессор Евгений Тро-
фимов ва масабур авай. Са шумуд 
юкъуз пешекарри пленарный тар-
сар, лекцияр («Трудный пациент 
с ПсА: алгоритм ведения в свете 
современных рекомендаций», 
«Рекомендации по лечению не-
специфической боли в нижней 
части спины», «Иммуновоспали-
тельные заболевания: прошлое, 
настоящее и будущее», «Не-
дифференцированные артриты», 
«Проблема раннего остеоартрита: 
новости 2024» темайрай) кьиле 
тухвана, азардиз талукь яз са жер-
ге дуьшуьшар веревирдна. 

Алида Къарибовади рикIел 
хкизвайвал, Пермда кIвалахдайла, 
ам илимдинни ахтармишунин 
кIвалахдални машгъул хьана. 
Кьилди къачуртIа,  «Умник» 
грантди тереф хуьналди, ревма-
тоидный артрит авай азарлуйриз 
талукь проект кьилиз акъудна. 
Алатнавай йисара адан гъили-
кай хкатнавай 30-далай виниз 
илимдин кIвалахар ВАК-ди те-
клифнавай журналра чапнава ва 
СКОПУС-дин базадик акатнава. 
Гьа гьисабдай яз, илимдин са 
шумуд кIвалахдикай ГКБ-да 
тежрибада, ДГМУ-да кIелунра, 
студентриз чирвилер гудайла, 
менфят къачузва. 

Эхиримжи вахтунда отделе-

нидиз гъизвай чIехи пай азар-
луяр четин гьалда авайбур, яни 
аутоиммунный ва аутовоспа-
лительный азаррин чIуру таъ-
сирди мадни кIеве тунвайбур я. 
Абуруз медицинадин виниз тир 
дережадин куьмек лазим къвезва. 
Гьа ихьтин вири дуьшуьшрани 
Алида Калимулагьовнадин гуьз-
чивилик кваз сагъарзава. Мадни. 
Алида Къарибовади отделенида 
кIвалахзавай йисара Дагъустан-
да сифте сефер яз ревматизм-
дин азаррин диагностика кьиле 
тухун ва абур сагъарун патал 

10-далай виниз жуьреба-жуьре 
цIийи къайдайрикай менфят 
къачуз эгечIнава. Абурун арада 
аксиальный спондилоартрит 
азардин терапия патал дуьньяда 
сад лагьайди тир патогенетика-
дин препаратдикай (сенипрутуг) 
менфят къачузва. Дуьньяда адахъ 
аналогар авач. ЦIийи дарманри-
кай, виниз тир технологийрикай 
менфят къачузвай ГКБ и жи-
гьетдай уьлкведин регионрикай 
хъсанбурун жергеда ава. 

– Ревматизмдик азарлубур 
сагъарун патал генно-инженер-
ный биологический препаратри-
кай тежрибада менфят къачуз 
Дагъустанда сифте яз эгечIна. 
Ида азарлуяр набутвилел гъун 
тIимиларзава ва инфарктдин, 
инсультдин вилик пад кьаз куь-
мекзава, – къейдзава ада. – ЦIийи 
къайдайрал элячIуни, кьилди 
къачуртIа, генно-инженерный 
терапиядикай менфят къачунал-
ди, сагъарзавай ксарин кьадар 
75-далай 1015-дал кьван хкаждай 
мумкинвал хьана. Кьулан тарцин 
бинеда авай пуд пипIен кIарабдин 
(крестец) ва ам галкIанвай чкай-
рин (таз) МРТ-ди аксиальный 
спондилоартрит азар авайбур 
вахтунда винел акъудиз куьмек-
зава. Медицина гьикьван вилик 
физватIани, гьайиф хьи, бязи 
азаррикай тамамвилелди сагъ-
ариз жезвач. Амма азарлуйрин 
гьал хейлин хъсанардай мумкин-
вилер чахъ ава. Куьмек жезмай 
кьван фад, яни азар дериндиз 
гьахьдалди, азарлуйрив агакьун 
важиблу я. Зун инал кар кардай 
фидалди духтурдин патав физ 
такIанбурукай рахазва. 

Азарлуйрин сагъламвилин 
къаравулда акъвазнавай, абур 
сагъардай цIийи къайдаяр, рекьер 
жагъурунихъ ялзавай Алида дух-
турдихъ мадни еке агалкьунар, 
хизанда хушбахтлувал хьун, адан 
вири мурадар кьилиз акъатун чи 
мурад я.

Алай йисан 11-августдиз 
СВО-да телеф хьайи Хуьруь-
грин хуьруьн агьали, старший 
лейтенант Али Мажлумович 
ИБРАГЬИМОВ кучудна. 

За жуван ва Ахцегь район-
дин агьалийрин тIварунихъай 
Ватан патал чан гайи аскердин 
хизандиз, мукьва-кьилийриз, 
дериндай хажалат чIугуналди, 
башсагълугъвал гузва. Къуй 
квехъ и залан къакъатуниз 
дурум гудай жуьрэтлувал ва 
руьгьдин къуватар хьурай. 

Али Мажлумович Дагъ-
устандин дагъларин вафалу 
хва тир. Ада неонацистрихъ 
галаз эхиримжи нефесдалди 
викIегьвилелди женг чIугуна. 
Адан женгинин игитвал чи 
халкьдин баркаллу тарихда 
гьамишалугъ яз амукьда. Ам 
гележегдин несилар патал Ва-

тан кьадарсуз кIан хьунин лап 
хъсан чешне я. 

«Ахцегь район» МР-дин кьил
 А-К.Н. ПАЛЧАЕВ.

Райондин «ЦIийи дуьнья» 
газетдин редакциядин кол-
лектив.

Хсуси инф.

И мукьвара Россиядин гьар 
жуьре регионрай Дагъустан-
диз мергьаматлувилин куьмек 
яз чпихъ кьакьан менфятлувал 
авай 140 гьайван хкида. Ида-
кай РД-дин Минсельхозпрод-
ди хабар гузва. А гьайванар 
чпин майишатриз еке марфари 
ва дакьунри зарар гайи агра-
рийрив вахкуда. Хасавюрт 
райондин Адильотар хуьруьз 
гоштильский жинсинин ка-
лерин сифте партия хканва. 
Саратовский областдин «Тру-
довой» тIвар алай женсинин 
заводдай хканвай и калери 
суткада 40 литрдилай гзаф нек 
гузва. Вичин яргъивилел 1200 
километрдилайни гзаф алай 
рекье гьайванар, ацун патал, 
Волгоградский областда акъ-
вазарна.

Еке и акция Россиядин 
Минсельхозди кьил кутунал-
ди тешкилна. Дагъустандин 
аграрийри вири саналди Сара-
товский, Волгоградский, Ро-
стовский областрай ва Став-
рополдин крайдай пулсузда-
каз ири карчин 140 гьайван 
хкида. И йикъара Дагъустан-

диз чеб мер-
г ь а м е тл у в и -
лин куьмекдик 
акатзавай – за-
рарар хьанвай 
фермер патал 
тир  64 гьай-
ван ракъурна. 

Чпин арада калер, данаяр ва 
жунгавар авай гьайванар РД-
диз пулсуздаказ Ростовский 
областдин ва Ставрополдин 
крайдин аграрийри рекье 
туна. Абур чпиз къати марфар 
ва еке живер къуни иллаки 
гзаф таъсир авур Хасавюрт 
ва Лак районрин майишатрин 
арада пайда. 

– Мергьаметлувилин куь-
мек кьабулунин ва ам пай 
авунин кIвалах РД-дин хуь-
руьн майишатдин ва суьр-
сетдин министрдин везифаяр 
вахтуналди тамамарзавайди 
тир Шамиль Рамазанован 
гуьзчивилик ква. РД-дин Мин-
сельхозпродди чпиз зарарар 
хьанвай гьар са гьаятдив тади 
гьалда куьмек агакь авун па-
тал чарасуз тир вири серне-
жемар кьабулзава, – къейдна 
и идарада.

Уважаемые жители Ахтынского района!
В период с 18 по 20 

сентября 2026 года, в 
целях обеспечения обще-
ственного порядка и без-
опасности, а также для 
предотвращения терро-
ристических актов, экс-

тремистских проявлений и иных противоправных 
действий во время подготовки и проведения единого 
дня голосования, на территории обслуживания МО 
МВД России «Ахтынский» будут предприняты уси-

ленные меры.
Гражданам напоминается об ответственности 

за совершение общественно-опасных действий, на-
правленных на срыв выборов. Это включает в себя, 
но не ограничивается, использование беспилотных 
летательных аппаратов, организацию массовых бес-
порядков и проведение несогласованных с органами 
власти публичных мероприятий.

      МО МВД России «Ахтынский»



ЦIийи дуьнья
(Новый мир)

Учредитель: 
Администрация 

муниципального района 
"Ахтынский район" 

Главный редактор 
Д.Ш.ШЕРИФАЛИЕВ

Газета перерегистрирована Управлением федеральной службы 
по надзору в сфере связи, информационных технологий и массовых 
коммуникаций по РД 22 января 2019 г. Регистрационный номер 
ПИ № ТУ 05-00401.

Позиция редакции может не совпадать с точкой зрения авто-
ров, которые несут ответственность за достоверность и объектив-
ность предоставленных для публикации материалов. Рукописи не 
рецензируются и не возвращаются. При перепечатке ссылка на 
«Новый мир» обязательна.

Адрес редакции и издателя: 
368730, РД, Ахтынский район, 
с. Ахты, ул.Герейханова, д.33. 

Телефон главного редактора 
8(988)-654-59-49 

Электронная почта газеты: 
newworld1928@mail.ru

Спортдин акцияда иштиракнаЛезги ашукьди гьейранарна

ИНДЕКС 63312
Газета «Новый мир» отпечатана в 

ООО «Типография-М» по адресу: г.Дербент, 
ул.С.Курбанова, 25. Электронная версия 

газеты на сайте www.akhty.ru 
По вопросам качества печати обращаться 

в типографию ООО «Типография-М» 
Время подписания в печать по графику 14.00. 

Подписано в печать 14:00 
Газета выходит 52 раза в год.

Тираж 1450 экз.          Заказ №____

Агьмед МАГЬМУДОВ

Дагъустандин медениятдин лайихлу къуллугъчи, республи-
кадин Гьукуматдин «Дагъустандин руьгь» премиядин сагьиб, 
сейли ашукь Айдун Мегьамедовакай «Мир Сибири» лишандик 
кваз кьиле фейи милли манийринни сеняткарвилерин междуна-
родный дережадин фестивалдин лауреат хьана. Идакай «Лезги 
газетдиз» Республикадин халкьдин яратмишунрин КIвалин 
пресс-къуллугъди хабар гана.

Медениятдин сувар 9-12-июл-
диз Красноярскдин крайдин Шу-
шенское поселокда 22-сеферда 
кьиле фена. РФ-дин къецепатан 
крарин Министерстводин куь-
мекдалди тешкилай и мярекат 
Россиядин халкьарин садвилин 
йисан сергьятра аваз тухузвай 
мярекатрин программадик квай. 
Фестивалда 83 касди иштиракна.

Бине Ахцегь райондин Фиярин 
хуьряй тир лезгийрин машгьур 
ашукь Ширинан хва ашукь Ай-
дуна фестивалда РД-дин медени-
ятдин Министерстводин теклиф-

далди иштиракна. Чуьнгуьр ядай 
устадди вичин алакьунар «Со-
лист-вокалист-инструменталист» 
номинацияда къалурна. Ашукьди 
чуьнгуьрдин симер къугъурай 
тегьерди, тамамарай манийри 
фестивалдин иштиракчияр гьей-
ранарна.

РД-дин медениятдин минис-
трдин везифаяр вахтуналди та-
мамарзавай Зарема Бутаевади 
милли манидин адетриз кIевелай 
вафалувал къалурунай – артистдиз 
ва халкьдин медениятдив къайгъ-
ударвилелди эгечIунай, милли 

манияр, сеняткарвилер хуьник, 
вилик тухуник лайихлу пай куту-
най Мегьарамдхуьруьн райондин 
администрациядин кьил Нариман 
Эфендиеваз сагърай лагьана. 
Ашукь Айдуна алай вахтунда 
Мегьарамдхуьруьн райондин ме-
дениятдин хиле зегьмет чIугвазва.

Республикадин халкьдин ярат-
мишунрин КIвалин директор 
Марита Мугьадовадин гафаралди, 
тек са алай йисуз Дагъустандин 
артистри, патарал физ, уьлкведин 
ва международный дережада аваз 
тешкилзавай фестивалра иштирак-
нава. Ашукь Айдунакай рахайтIа, 
ада Дагъларин уьлкведин девлетлу 
меденият республикадилай къеце 
гзаф майданра ашкара авуна. 
Вичихъни яратмишунрин рекье 
тарифдиз лайихлу агалкьунар 
ава. Виридакай рахун тавуртIани, 
мисал яз, 2022-йисуз «Культмост. 
Ярославль. Этно» лишандик кваз 
кьиле фейи Вирироссиядин фес
тивалда лезги ашукь Россиядин 
виридалайни хъсан милли 15 
музыкантдикай сад хьана.

 «Мир Сибири» фестивалдин 
кьилин майдандал Россиядин 13 
региондай атанвай кьве вишелай 
виниз артистар экъечIна. Абуру-
кай милли манияр виридалайни 
хъсандиз, устаддаказ тамамарай-
бурукай сад чи ватанэгьли ашукь 
Айдун хьуни нубатдин сеферда 
Дагъустандин халкьарин манияр 
искусстводин надир чешмеяр 
тирди субутна. Къейд ийин хьи, 
медениятдин суварик атанвай 
мугьманрин арада Индиядин, 
Белоруссиядин, Къиргъизиядин, 
Эрменистандин, Франциядин, 
Узбекистандин, Колумбиядин ва 
Китайдин векилар авай. 

«Ахцегь район" МР-дин Ад-
министрациядин спортдин, ту-
ризмдин ва жегьилрин политика-
дин Управлениеди РФ МВД-дин 
"Ахтынский" МО-дихъ галаз 
санал Вирироссиядин «Энергия, 
спорт ва позитив» тIвар алай ак-
цияда агалкьунралди  иштиракна. 
Вад лагьай августдиз райондин 
"Набережный" стадиондал югъ 
активнидаказ ва менфятлудаказ 
башламишун патал чи райондин 
хейлин агьалияр ва  мугьманар 
кӀватӀ хьанвай. Агьалийрихъ галаз 
пакаман зарядка авунин акцияда 

РОВД-дин кьилдин взводдин 
командирдин заместитель, по-
лициядин старший лейтенант Р.Р. 
Эмировани иштиракна.

Адан регьбервилик кваз серен-
жемдин иштиракчийри  неинки 
къуват кIватIна, гьакӀ  абурун 
гуьгьуьларни ачух хьана. Им 
викIегьвилин  ва дуствилин гьис-
серив ацIанвай йикъан лап хъсан 
эвел хьана. Нубатдин зарядкаяр 
6,7 ва 8-августдиз тухвана. Сагъ-
лам, къуватлу ва активни жез 
кӀанзавай вирибур чна гуьзетзава.

Школадин патав гвай лагерь къулай чка я!
Лумуна АГЬМЕДОВА

(Эвел 31-нумрада)

Ина тербиячийри кIвалахдин 
гьар жуьрейрикай менфят къа-
чуналди сагъламвилин декьи-
кьаярни кьиле тухузвай. Теклиф-
навай аялрин сарарин духтур 
А.Султановади аялриз «Профи-
лактика кариеса. Урок гигиены» 
темайрай суьгьбетар авуна. Аял-
риз сарар  михьунин ва михьиз 
хуьнин хийирлувиликай ва гьи 
майвайрикай сарариз хийир аватIа 
суьгьбетна. 

ГьакIни лагерда «Мои права», 
«Я – гражданин», «Права и обя-
занности» тIварар алай  саналди 
пуд тема сад  авур тарс кьиле 
тухвана. Вири аялри шадвилелди 
ва еке итиждалди и серенжемра 
иштиракна. Ина «Фантазеррин 
югъ», «Махунин югъ» ва масабур 
шад ва итижлу гьалара кьиле 
фена. ГьакIни аялри еке ашкъи-
дал караокида манияр лугьузвай, 
абур итижлу фильмайриз, лезги 
мультфильмайриз килигна ва икI 
мад. – Чна кьетIен фикир жуван 
хайи чIалаз гузвай. Гьафтеда хайи 
чIалал пуд тарс тухузвай. Иллаки 
шегьеррай хтанвай аялриз гзаф 
итижлу хьана, – давамарзава Ради-
фа муаллимди. Лагерди школадин  
библиотекадихъ галаз сих алакъ-
аяр хуьзва. Шад жедай кIвалах 
ам я хьи, аялри неинки гуьзел 
шикилриз, гьакI чпин итижриз 
килигна ктабар хкягъна. Аялар 
лагерда хьайи вири  вахтунда  
абурухъ галаз викторинайрин ва 
конкурсрин жуьреда машгъулатар 

тешкилзавай. ЧIехи фикир неинки 
культура пропаганда авуниз ва 
сагълам уьмуьрдиз, гьакIни рекье-
ра къекъведай къайдаяр чируниз, 
цIай кьуникай хуьниз, наркомани-
ядихъ галаз женг чIугуниз гузвай. 

Лагерда гьар юкъуз аялар сагъ-
арунихъ ракъурнавай серенже-
мар тешкилзавай. Ина, спортдин 
майдандал физрук-инструктор 
А.К.Султанбегован  гуьзчивилик 
кваз,  аялрихъ галаз экуьнин 
зарядка тухузвай. Аялар еке аш-
къидалди «Горелки», Баскетбол, 
«Пионербол» къугъвазвай. Шах-
матрин, шашкайрин акъажунар чи 
лагерда адетдинбуруз элкъвенвай. 
Къейдин, и жуьредин серен-
жемри аялрин арада дуствал ва 
командадин руьгь мягькемарзава. 
Сменадин вири вахтунда аялар 
гьар жуьре крарин ва вакъиайрин 
калейдоскопдиз желбзавай. Гьар 
са аялдиз лагерди вичин сергьят 
ачухна,  са низ ятIани цIийи ду-
стар жагъана, са ни ятIани виче 
авай яратмишунрин мумкинвилер 

ачухна, бязи аялриз зегьмет чIугун 
итижлу кар тирди ва вич магълуб 
хьайи вахтара пашманвал тийиз 
чир хьана. Лагеррин кьилин мет-
леб аялрин тереф хуьн, абур сад 
садав агудун, къугъунар тухун  ва 
кьилдинвилин  хци ерияр къалу-
рун тир.  

–  Чун ина дуст хьанва, 
амма мукьвара чара хьун лазим 
жеда, са вуж ятIани шегьердиз 
маса лагердиз, сад бадейринни 
чIехибубайрин патав мугьман-
вилиз фида, сада диде-бубадихъ 
галаз ял яда, амма чна вирида чи 
школадин «Забота» лагерь рикIера 
хуьда. Ахпа кIелунин цIийи йисуз 
чун мад гьалт хъийида, – умуд-
лувиледи лугьузва аялри. Чунни  
умудлу я хьи, школадин къвалав 
гвай «Забота» тIвар алай гатун ла-
герда кечирмишай йикъар аялрин 
рикIел  яргъал вахтуналди ала-
мукьда. ГьикI лагьайтIа, абурухъ 
рикIелай тефидай ва хийирлу крар 
лагерда гзаф хьана ва хушдиз абур 
рикIел хкуналди, аялар школайра 

Девлет зегьметдин нямет я
«Шерифали бубадин наси-

гьатар» ктабдай

Зегьмет къачуз дакӀан са 
кесиб касди датӀана капӀ-тӀеат 
авуналди Аллагь-Тааладивай 
бахт, девлет тӀалабиз йикъар-
варцар акъудзавай. Эхирни са 
йифиз адаз ахвар аквада хьи, гуя 
Аллагьди «Вуна Шалбуздагъдин 
пӀирел атана тӀалаба, за ваз гуда» 
лугьуда. Хвеши хьайи кесиб кас 
пакамахъ йиф кумаз къарагъна, 
Шалбуздагъ галайвал рекье гьат-
да. Дагъдин гуьтӀуь жигъирдай 
хкаж жедайла, адал туьтуьна 
кӀараб акӀанвай жанавур гьалтда.

– Икьван фад дагъда ви вуч 
ава, я инсан? – хабар кьада жа-
навурди.

– Бес йифиз заз ихьтин са 
хъсан ахвар акунва...,– вичин 
сир, ахвар ачухда касди.

– Ингье зунни кефинавач, 
къекъвезни хъижезвач, рекьизва. 
Дад-бидад, вуна Аллагьдивай зи 
дердинизни са дарман тӀалаба 
тӀун? – язух къведайвал ялвар-
мишда жанавурди. «Хьуй ман» 
лагьана, итимди вичин рехъ 
давамар хъийида. Галат хьанваз, 
ял ягъиз са рагав агалтна ацукь-
навайла адан вилер кьуразвай са 
жегьил тарце акьада.

– Я инсан, вун гьиниз физва? 
– жузада а тарци.

– Валлагь, икӀ хьана, къе заз 
Аллагь-Таалади бахт, девлет гур-
вал я,– гьадазни рикӀин мурад ва 
акур ахвар ачухда.

– Ингье, ваз аквазва хьи, зи 
гьални хъсан туш, кьуразва. 
ЖедатӀа зазни са дарман- дава 
хабар яхъ, – минетда тарци.

– Хьуй ман, – лагьана хиве 
къуна,  мад вичин рехъ да-
вамарда. Эхирни агакьда ам 
Шалбуздагъдин кукІва авай 
вирив, пӀирев. Дастамаз къачу-
на, кпӀунал тӀалабайла, адаз гуя 
гьавадай «Ви девлет дагъдин 
кӀане ава!» лугьудай хьтин ван 
къведа. Хвеши хьана, элкъвена 
хъфидайла, «Вун анжах са ви 
дердиниз атайди тирни?» – хабар 
кьада адавай Аллагь-Таалади.

– Багъишламиша, рикӀелай 
алатна. Рекье зал азарлу са жа-
навурни кьуразвай тар гьалтна. 
Гьабуруни чпин дердийриз дар-
ман жузун тӀалабнай.

– А тарцин дувулар фена 
къизилра акӀанва. Къизилар 
хкудайла, чІварахри чиликай 
менфят къахчуда. Жанавурдизни 
лагь хьи, ам и вилаятда авай лап 
ахмакь касдин кьил кӀасайла 
сагъ хъижеда.

Сагърай лагьана, разивилел-
ди хъфизвай кесиб кас таниш 
тарцив ахгакьда.

– Гьан, гьикӀ хьана, лагьана-
ни вуна зи патахъай?

– Эхь, ви дувулар къизилрал 
гьалтнава. А къизилар хкудайла 
вун сагъ хъижеда.

– Хкудур ман, чан стха, ваз-
ни хъсан жеда, зазни,– тавакъу 
ийида тарци.

Ваъ, зун ваз гьакьван ахмакь 
яни, вун патал ина чил эгъуниз. 
Зи къизилар дагъдин кӀане гьа-
зур я, – жаваб гана, хтана гьалт 
хъийида ам агъа патал вич вилив 
хуьз акъвазнавай жанавурдал.

– ГьикӀ хьана, чан стха, вуна 
заз са дарман-дару гъанани?

– Эхь, и вилаятда виридалай-
ни ахмакь инсандин кьил тӀуьрла 
вун сагъ хъижеда лугьузва.

– Хъсан я. Бес ви дердиниз са 
куьмек хьанани? – хабар кьурла, 
галат хьана ацукьна рахазвай 
итимди адаз хьайи-хьайивал 
ихтилатда.

– Валай ахмакь кас и вила-
ятда заз мад бажагъат жагъида, 
– лагьана, жанавурди вичин эхи-
римжи къуватралди хкадарна, 
адан кьил кӀасда.

Махунин айгьам ам я хьи, 
Аллагь-Таалади (шукур хьуй 
Вичин чӀехивилизни регьим-
риз!) инсандиз кьил-кІвач, 
акьул-камал, хушбахтдаказ 
яшамиш жедай вири мум-
кинвилер ганва. Цавай ават-
на сиве гьатуй лугьуз гьакI 
ацукьна виже къведач. Бахт-
девлет фагьумлу, гьакъисагъ 
зегьметдин нямет тирди анна-
мишна кӀанда.


